Bæjarstjórn Hveragerðisbæjar

Fundargerð 398. fundar


Ár 2009, fimmtudaginn 12. nóvember kl: 17:00 kom bæjarstjórn Hveragerðis saman til fundar á skrifstofu bæjarins Sunnumörk 2, Hveragerði. 

Fundinn sátu Eyþór H. Ólafsson (EHÓ), Guðmundur Þór Guðjónsson (GÞG), Aldís Hafsteinsdóttir (AH), Unnur Þormóðsdóttir (UÞ), Herdís Þórðardóttir (HÞ),  Róbert Hlöðversson (RH) og Ellen Ýr Aðalsteinsdóttir (EÝA).  
Ennfremur sat fundinn Helga Kristjánsdóttir, skrifstofustjóri sem ritaði fundargerð í tölvu.

Forseti bæjarstjórnar, Eyþór H. Ólafsson,  setti fund og stjórnaði. 

Leitaði hann eftir athugasemdum um fundarboð en engar komu fram.
Dagskrá:

1. Fundargerðir

1.1. Bæjarráðs frá 19. nóvember og 3. desember 2009.

1.2. Velferðarnefnd frá 18. nóvember 2009.
1.3. Mannvirkja- og umhverfisnefndar frá 19. nóvember 2009.

1.4. Fræðslunefndar frá 30. nóvember 2009
2. Samþykkt um sorphirðu og meðhöndlun úrgangs í Hveragerði, fyrri umræða.
3. Gjaldskrá fyrir sorphirðu og sorpurðun í Hveragerði, fyrri umræða.

4. Reglur um innritun og innheimtu gjalda í leikskólum Hveragerðisbæjar.

5. Skipan í nefndir og ráð samkvæmt samþykktum bæjarins.

6. Fjárhagsáætlun Hveragerðisbæjar árið 2010, fyrri umræða. 
7. Fundargerðir til kynningar;

7.1 Bæjarstjórnar frá 12. nóvember 2009.

Hér var gengið til dagskrár

1. Fundagerðir;

1.1. Bæjarráðs frá 19. nóvember 2009.

Eftirtaldir tóku til máls: AH og HÞ.
Lagt til að liður 4.1 verði borinn upp sérstaklega.


Meirihluti bæjarstjórnar lagði fram eftirfarandi breytingatillögu:

Bæjarstjórn samþykkir að árið 2010 verði aukavatnsskattur  kr.  9,- pr. m3 og hækki þar með um kr. 1,- frá árinu 2009.

Tillagan borin upp og samþykkt samhljóða.

Liður 4.1 borin upp og samþykktur samhljóða. 
Fundargerðin að öðru leyti borin upp og samþykkt samhljóða.




Bæjarráðs frá 3. desember 2009.

Eftirtaldir tóku til máls: HÞ og AH.
Fundargerðin samþykkt samhljóða.



1.2. Velferðarnefndar frá 18. nóvember 2009.

Eftirtaldir tóku til máls: AH, UÞ, HÞ, RH, EHÓ, GÞG og EÝA.
Fundargerðin samþykkt samhljóða.
1.3. Mannvirkja- og umhverfisnefndar frá 13. nóvember 2009.

Eftirtaldir tóku til máls: EHÓ, HÞ, GÞG og AH.
Vegna liðar 2, Jól í bæ - Framkvæmd, lagði forseti bæjarstjórnar fram eftirfarandi bókun fyrir hönd bæjarstjórnar:  


Bæjarstjórn fagnar þeim áhuga sem bæjarbúar sýna viðburðum sem skipulagðir eru af bæjarfélaginu nú í aðdraganda jólahátíðarinnar.  Bæjarbúar og gestir bæjarins hafa orðið áþreifanlega varir við þá auknu áherslu sem lögð hefur verið á bætt umhverfi bæjarins.  Jólaskreytingar eru fallegar og áberandi og jóladagatalið hefur slegið í gegn hjá yngstu kynslóðinni sem spennt fylgist með þegar gluggarnir opna hver af öðrum víðsvegar um bæinn.  Bæjarstjórn fagnar dugnaði, hugmyndaauðgi og frumkvæði sem nefndir og starfsmenn bæjarins hafa sýnt við undirbúning jólahátíðarinnar og annarra uppákoma í bæjarfélaginu að undanförnu.

Fundargerðin samþykkt samhljóða.
1.4. Fræðslunefndar frá 12. október 2009.

Eftirtaldir tóku til máls: UÞ og EHÓ. 
Fundargerðin samþykkt samhljóða.
2. Samþykkt um sorphirðu og meðhöndlun úrgangs í Hveragerði, fyrri umræða.
Lögð fram til fyrri umræðu drög af samþykkt um sorphirðu og meðhöndlun úrgangs í Hveragerði.
Eftirtaldir tóku til máls: AH, RH og HÞ. 
Fulltrúar minnihlutans lögðu fram eftirfarandi tillögu að breytingu.
Minnihluti leggur til eftirfarandi breytingar: 

•
Að bætt verði við “2 gr. Skipulag og meðferð úrgangs” að fólki verði gert mögulegt að sameinast um tunnur og lækka þar með kostnað

Minnihluti telur eðlilegt að þeir íbúar sem skila af sér litlu sorpi, s.s. eldri borgarar, hafi þennan möguleika. Þessi fjöldi tunna við hvert hús og hverja íbúð er mikið líti á umhverfinu.  T.d. við þéttbýlan raðhúsakjarna eins og í Lækjarbrún verða 30 tunnur við hverja lengju (10 íbúðir). 

•
Liðir 1 og 5-7  í “3 gr. Skyldur íbúa” verði teknir út:

1) Setja allan úrgang í viðeigandi ílát að öðrum kosti er sorphirðuverktaka heimilt að skilja hann eftir

5) Flokkaðan úrgang skal geyma þannig að gæði hans við væntanlega endurnýtingu skerðist ekki, s.s. vegna vatns eða vinds.

6)Úrgang sem getur fokið skal geyma þannig að hann fjúki ekki

7) Meðhöndlun á úrgangi má ekki valda lyktar óþægindum, dragi til sín meindýr eða valdi hreinlætisvandamáli. 

Sorphirða er lögðbundið verkefni sveitarfélagsins og því fellur liður 1 um sjálft sig.  Liðir 5-7 geta varla talist á ábyrgð íbúanna og eru sjálfgefin atriði sem undarlegt er að setja í samþykktir bæjarsins.  Að auki snúa þessir liðir frekar að bæjaryfirvöldum og verktaka, s.s. tíðni losunar. 

Jafnframt leggur minnihluti til að settar verði reglur um skyldur verktakans í samþykktirnar.  


Herdís Þórðardóttir


Róbert Hlöðversson

Ellen Ýr Aðalsteinsdóttir

Samþykkt að vísa samþykktunum og breytingartillögunni til síðari umræðu.
3. Gjaldskrá um sorphirðu og sorpurðun í Hveragerði, fyrri umræða.
Lögð fram til fyrri umræðu drög af gjaldskrá um sorphirðu og sorpurðun í Hveragerði.

Eftirtaldir tóku til máls: EHÓ, HÞ, AH, GÞG, RH og UÞ.
Samþykkt að vísa gjaldskránni til síðari umræðu.

4. Reglur um innritun og innheimtu gjalda í leikskólum Hveragerðisbæjar.
Lagðar fram reglur um innritun og innheimtu gjalda í leikskólum Hveragerðisbæjar.

Eftirtaldir tóku til máls: AH, EÝA, GÞG, RH, HÞ, EHÓ og UÞ.
Reglurnar samþykktar með þeim breytingum sem ræddar voru á fundinum,  Reglurnar taki gildi frá og með 1. janúar 2010 með þeirri undantekningu að námsmenn fái aðlögun að breyttu fyrirkomulagi og afsláttur reiknast mánaðarlega út þetta skólaár.  Við einkunnaskil í vor verður veturinn gerður upp.  Frá og með næsta skólaári gildi fyrirkomulagið að fullu.
5. Skipun í nefndir og ráð samkvæmt samþykktum bæjarins.
Lagt fram bréf frá Sigurði Einarssyni þar sem hann segir sig úr fræðslunefnd.

Lögð fram tillaga um að Eyjólfur Kolbeins verði aðalmaður í fræðslunefnd.

Tillagan samþykkt samhljóða.
6. Fjárhagsáætlun Hveragerðisbæjar fyrir árið 2010, fyrri umræða.



Lögð fram til fyrri umræðu drög að fjárhagsáætlun Hveragerðisbæjar fyrir árið 2010.
Bæjarstjóri kynnti áætlunina og lagði fram eftirfarandi greinargerð:  
Fjárhagsáætlun Hveragerðisbæjar fyrir árið 2010 ber öll merki þess efnahagslega umróts sem ríkt hefur í samfélaginu undanfarið ár.  Fyrir ári þegar fjárhagsáætlun ársins 2009 var samþykkt voru vonir bundnar við að staða mála eftir hrunið myndi skýrast á árinu og jafnvel færi að sjást til lands árið 2010.   Sú hefur ekki orðið raunin og óvissan um framtíðina er síst minni núna heldur en var í desember 2008.   Óvissa ríkir um framtíðarhorfur og fá jákvæð teikn eru á lofti. Fjárhagsáætlunargerð fyrir árið 2010 er því mörkuð ýmsum óvissuþáttum og  gildir það jafnt um Hveragerði sem önnur byggðarlög á Íslandi.  Árið 2010 mun einkennast af lækkandi tekjum og enn frekari hagræðingu í rekstri.
Í mörgum sveitarfélögum hefur íbúum fækkað þó nokkuð og því er það fagnaðarefni að íbúum hefur einungis fækkað um 0,3% eða um 8 samkvæmt óstaðfestum íbúatölum þann 1. desember 2009.  Hvergerðingar eru því 2.308 en voru á síðasta  ári 2.316.  Gert er ráð fyrir að breyting á íbúafjölda verði óveruleg á árinu 2010.
· Útsvarsprósenta verður óbreytt eða 13,28% en þrátt fyrir það er gert ráð fyrir hækkun útsvarstekna um 2% frá áætlaðri niðurstöðu ársins 2009 en rauntölur ársins gefa tilefni til að ætla að það sé raunhæf spá.  
· Álagningarprósentur fasteignaskatta eru óbreyttar en tekjur bæjarsjóðs aukast þó um 7,5% vegna fjölgunar eigna á skrá og breytinga á fasteignamati.
· Gert er ráð fyrir að framlag Jöfnunarsjóðs lækki um 8% frá áætlaðri niðurstöðu ársins 2009. 
· Reynt er að halda hækkunum þjónustugjalda í algjöru lágmarki en almennt er gert ráð fyrir að gjaldskrár hækki þó ekki nái hækkunin að halda í við verðlagsþróun undanfarinna ára.  Sem dæmi má nefna þá er ekki undan því komist að hækka gjöld í mötuneytum um 10% og leikskólagjöld um 5%.  Önnur þjónusta eins og til dæmis  aðgangur í sund hækkar einnig en áskriftarmiðar minna en einstök skipti og áfram verður ókeypis í sund fyrir bæjarbúa yngri en 18 ára.  Í öllum tilfellum er hagur bæjarbúa hafður að leiðarljósi og hækkunum stillt í hóf eins og mögulegt er. 
· Fjárhagsáætlanir einstakra deilda eru unnar í góðri samvinnu við forstöðumenn stofnana og ber að þakka þann einlæga vilja og jákvæðni sem starfsmenn hafa sýnt við gerð fjárhagsáætlunarinnar.  Enn sem fyrr er haft að leiðarljósi að standa vörð um grunnþjónustuna og vernda störf eins og hægt er.  Enn er ætlast til að forstöðumenn komi til  móts við hækkanir launa og verðlags með mikilli hagræðingu bæði í innkaupum og í starfsmannahaldi.   
Helstu breytingar frá fyrra ári eru þessar: 

· Breytingar hafa orðið á starfsmannahaldi félagsþjónustu sem valda lækkun kostnaðar þeirrar deildar.  Ennfremur er ljóst að þörf til ýmissa liða þar er heldur minni en gert var ráð fyrir og skilar það ákveðinni hagræðingu í rekstri deildarinnar. 

· Fræðslumálum er úthlutað svo til sömu upphæð og fyrir árið 2009 en góður árangur hefur náðst í hagræðingu í þeim stóra málaflokki og fyrir það ber að þakka.  Þrátt fyrir það telur bæjarstjóri að sú hagræðing hafi ekki bitnað á börnum bæjarins. 

· Gert er ráð fyrir að hátíðahöld bæjarfélagsins verði með óbreyttu sniði næsta ár nema að ákvörðun hefur verið tekin um að tónlistarhátíðin Bjartar sumarnætur verður ekki haldin nema að til komi styrkir frá utanaðkomandi aðilum sem fjármagnað geti hátíðina að öllu leyti. 

· Húsaleigusamningur bæjarins í Sunnumörk er bæjarfélaginu dýr og tekur hækkunum miðað við verðlagsþróun.  Á árinu 2010 mun Hveragerðisbær greiða rúmar 50 milljónir í húsaleigu fyrir bókasafn, bæjarskrifstofu og upplýsingamiðstöð fyrir utan hússjóð en greiðslur í hann nema um 3 mkr. Samningurinn er óuppsegjanlegur og gildir til 25 ára.  
· Framlag bæjarfélagsins til Brunamála hækkar um 4,3 mkr og munar þar um framlag Ölfusinga til reksturs slökkviliðsins en frá og með áramótum mun Slökkvilið Hveragerðisbæjar ekki lengur sinna vesturhluta Ölfuss eins og verið hefur í áratugi.  

· Framlag til umferðar og samgöngumála hækkar um 12 mkr en þar ber að geta þess að framlag Bjargráðasjóðs uppá 16 milljónir kom til lækkunar þessa málaflokks árið 2009.  Því verður dregið saman í framkvæmdum við gatnakerfið á árinu 2010. 

· Framkvæmdir verða með allra minnsta móti en gert er ráð fyrir að gatnagerð sem hófst árið 2009 verði lokið á næsta ári og að framkvæmdir við umhverfisúrbætur, gangstéttar, göngustíga, kirkjugarð og við samningsbundna reiðvegagerð  muni nema um 10 mkr.  Þá er gert ráð fyrir að hafist verið handa við hönnun viðbyggingar við grunnskólann og í þeirri vinnu verði horft sérstaklega til mögulegrar áfangaskiptingar framkvæmdanna.  Enn eru nokkrar lóðir lausar í bæjarfélaginu og því er ekki gert ráð fyrir nýframkvæmdum í gatnagerð á árinu.    
Áætlaðar heildartekjur Hveragerðisbæjar (aðalsjóðs, A- og B- hluta)  nema alls  kr. 1.278 mkr. fyrir árið 2010.  Þar af eru skatttekjur ráðgerðar kr. 799 milljónir. Framlög Jöfnunarsjóðs eru áætluð 177 mkr. og aðrar tekjur bæjarsamstæðu eru rétt um 300 mkr. Rekstrargjöld og reiknaðar afskriftir samstæðu nema um 1.200 mkr. Niðurstaða samstæðu án fjármagnsliða er því jákvæð um 77 milljónir sem er 6% af tekjum. Fjármagnsliðir eru áætlaðir 172 mkr og er rekstrarniðurstaða samstæðu því neikvæð um 95 mkr.   Gert er ráð fyrir nokkurri lækkun fjármagnsliða milli ára en í áætlun er gert ráð fyrir 5% verðbólgu.   Náist bönd á verðbólguna mun það aftur á móti beint skila sér í betri afkomu bæjarsjóðs og sem dæmi um það má nefna að verði verðbólga 3,5% þá mun niðurstaða ársins verða neikvæð um 67 mkr verði engin verðbólga á árinu 2010 mun samstæðan verða svo til hallalaus.  

Í lok árs 2009 verða langtímaskuldir samstæðu 1.336 milljónir.  Lífeyrisskuldbinding sveitarsjóðs verður 317 milljónir.

Afborganir langtímalána verða rúmlega 153 mkr og ný lántöku á árinu 2010,  70 mkr.
Nánari útfærsla einstakra liða mun koma fram i greinargerð sem lögð verður fram við síðari umræðu um fjárhagsáætlun þann 17. desember nk. 

Eftirtaldir tóku til máls; AH, HÞ, GÞG og EÞÓ.
Minnihluti bæjarstjórnar lagði fram eftirfarandi bókun. 

Í framlagðri fjárhagsáætlun er gert ráð fyrir að framlag til fjárhagsaðstoðar og fræðslu- og uppeldismála lækki á næsta ári á meðan framlag til menningar- og umhverfismála hækkar.   Minnihluti A-listans furðar sig á þessari forgangsröðun meirihluta sjálfstæðismanna og hvetur þá til að endurskoða áætlunina fyrir næstu umræðu. 

Á síðasta ári var ráðin til bæjarsins mannvirkja- og umhverfisfulltrúi og tilheyrði staðan bygginga og tæknideild. Í framlagðri fjárhagsáætlun er hins vegar búið að stofna nýja deild með sérstökum stjórnanda, þ.e. mannvirkja- og umhverfisstjóra og leggja niður stöðu mannvirkja- og umhverfisfulltrúa án nokkurrar umræðu í bæjarstjórn. Það vekur furðu minnihlutans að á þessum tímum séu sjálfstæðismenn ennþá að þenja út stjórnsýslu bæjarins með tilheyrandi kostnaði.  Minnihluti telur ekki þörf á að auka enn frekar við stjórnsýslu bæjarins og hvetur meirihluta til að endurskoða ákvörðun sína milli umræðna. 

Flest sveitarfélög eru að sjá fram á tækjulækkun á næsta ári en meirihluti sjálfstæðismanna gerir ráð fyrir að tekjur bæjarsjóðs hækki um 85 milljónir á milli ára. Óskar minnihluti eftir því að fá upplýsingar um hvaða forsendur liggja að baki þessari áætlaðri hækkun. 

Jafnframt óskar minnihluti eftir sundurliðun á öllum bótum sem Hveragerðisbær hefur fengið á þessu ári og hve stór hluti þeirrar upphæðar er færður inn sem aðrar tekjur. 

Að lokum óskar minnihluti eftir upplýsingum um laun, laungtengdgjöld og hlunnindi bæjarstjóra fyrir næstu umræðu. 


Herdís Þórðardóttir


Róbert Hlöðversson


Ellen Ýr Aðalsteinsdóttir

Kl. 19:13 var gert fundarhlé. 

KL. 19:35 hélt fundur áfram. 

Meirihluti bæjarstjórnar lagði fram eftirfarandi bókun. 

Rétt er að hér komi fram að framlag til menningarmála er að hækka og er það að stærstum hluta vegna hækkunar á húsaleigu bókasafns í Sunnumörk.  Umhverfismálin hækka vegna þess að á árinu 2009 endurgreiddi Bjargráðasjóður Hveragerðisbæ 16 mkr  vegna tjóns sem varð á götum og gangstéttum í jarðskjálftanum í maí  2008.  Sé sú greiðsla  tekin út fyrir sviga þá eru á árinu 2010 lagðar 3 mkr minna til málaflokksins heldur en 2009.  Rétt er að framlög til fræðslu og uppeldismála hækka úr 553 mkr í 554 mkr svo það er erfitt að halda því fram að framlög málaflokksins séu að lækka þó að hækkunin sé óneitanlega óveruleg. 

Aðdróttanir minnihlutans í garð mannvirkja og umhverfisfulltrúa Hveragerðisbæjar eru óeðlilegar og í engu samræmi við þær venjur sem viðgangast í samskiptum bæjarstjórnar og starfsmanna.  Engin breyting er á starfi mannvirkja og umhverfisfulltrúa þó að læðst hafi inn sú villa á starfsheiti að um stjóra en ekki fulltrúa sé að ræða.  Því verður breytt milli umræðna.  

 Tekjuforsendur eru í samræmi við þann grunn sem lagður hefur verið af  bæjarstjórn. Aðrar upplýsingar sem um er bðið verða lagðar fram fyrir næstu umræðu. 


Aldís Hafsteinsdóttir

Eyþór H. Ólafsson

Unnur Þormóðsdóttir

Guðmundur Þór Guðjónsson.

Samþykkt að vísa fjárhagsáætluninni til síðari umræðu.
7. Fundargerðir til kynningar;

7.1. Bæjarstjórnar frá 12. nóvember 2009.
Fundargerðin upp lesin og samþykkt samhljóða.

Fleira ekki gert og fundi slitið kl. 19:43
	Eyþór H. Ólafsson, (sign).

		Herdís Þórðardóttir


	Guðmundur Þór Guðjónsson, (sign).
		Ellen Ýr Aðalsteinsdóttir, (sign).


	Unnur Þormóðsdóttir, (sign)
		Róbert Hlöðversson, (sign).


	Aldís Hafsteinsdóttir, (sign)

		
	Helga Kristjánsdóttir, (sign).

